
Annotatsiya. Maqolada O‘zbekistonning iqtisodiy va ijtimoiy rivojlanishida muhim o‘rin tutuvchi maxsus iqtisodiy 
zonalarning investitsiyalarni iqtisodiyot tarmoqlariga jalb etishdagi ahamiyati keng yoritilgan. Investitsiyalarni faol jalb etish 
orqali maxsus iqtisodiy zonalar samaradorligini oshirishga qaratilgan ilmiy asoslangan amaliy takliflar ishlab chiqilgan.

Kalit soʻzlar: infratuzilma, maxsus iqtisodiy zona, soliq imtiyozlari, investor, tashqi savdo, eksport, import, raqamli 
texnologiyalar, to‘g‘ridan-to‘g‘ri xorijiy investitsiyalar, investitsion faollik, investitsiya muhiti, erkin iqtisodiy hudud.
Abstract. The article comprehensively examines the role of special economic zones in the economic and social 
development of Uzbekistan, particularly their importance in attracting investments into various sectors of the economy. 
Scientifically grounded practical recommendations have been developed to enhance the efficiency of special economic 
zones through increased investment activity.

Key words: infrastructure, special economic zone, tax incentives, investor, foreign trade, export, import, digital technologies, 
foreign direct investment, investment activity, investment climate, free economic zone.
Аннотация. В статье подробно рассматривается значение специальных экономических зон, играющих важную 
роль в экономическом и социальном развитии Узбекистана, а также их вклад в привлечение инвестиций в отрасли 
экономики. Разработаны научно обоснованные практические предложения по повышению эффективности 
специальных экономических зон за счёт активизации инвестиционной деятельности.

Ключевые слова: инфраструктура, специальная экономическая зона, налоговые льготы, инвестор, внешняя 
торговля, экспорт, импорт, цифровые технологии, прямые иностранные инвестиции, инвестиционная активность, 
инвестиционный климат, свободная экономическая зона.

K I R I S H
Maxsus iqtisodiy zonalar ularni tashkil etuvchi davlatlar tomonidan ochiq iqtisodiyot tamoyillarini 

bosqichma-bosqich amalga oshirishning samarali mexanizmi sifatida e’tirof etiladi. Ularning faoliyati, avvalo, 
tashqi iqtisodiy aloqalarni kengaytirish va liberallashtirish jarayonlari bilan uzviy bog‘liqdir. Maxsus iqtisodiy 
zonalar iqtisodiy jihatdan tashqi bozorlarga ochiqligi bilan ajralib turadi. Ularda amal qiluvchi bojxona, soliq va 
investitsiya rejimlari tashqi hamda ichki investorlar uchun qulay va rag‘batlantiruvchi shart-sharoitlarni yaratadi.

Maxsus iqtisodiy zonalarni tashkil etishning muhim sabablaridan biri shundan iboratki, davlat iqtisodiyotini 
kapital oqimlari uchun to‘liq erkinlashtirish o‘rniga, investitsiyalarni maqsadli hududlar kesimida samarali 
boshqarishni afzal ko‘radi. Shu bois, maxsus iqtisodiy zonalar qisman ochiqlik tamoyili asosida investitsion 
faollikni rag‘batlantirishning samarali vositasi sifatida shakllantiriladi.

Turli shakldagi maxsus iqtisodiy zonalarning umumiy jihati shundaki, ularda tadbirkorlik subyektlari uchun 
bojxona, moliyaviy va soliq imtiyozlari hamda umumiy iqtisodiy rejimga nisbatan qo‘shimcha ustunliklar taqdim 
etiladi. Natijada qulay investitsiya muhiti shakllanib, hududlarning investitsion jozibadorligi ortadi hamda zonalar 
samaradorligi oshadi.

Bugungi kunda jahon bozori kon’yunkturasining o‘zgaruvchanligi, global iqtisodiy integratsiya 
jarayonlarining chuqurlashuvi va raqobatning kuchayib borishi sharoitida O‘zbekiston iqtisodiyotini barqaror va 
yuqori sur’atlarda rivojlantirish uchun zamonaviy yondashuv va tamoyillarni ishlab chiqish hamda amaliyotga 

tatbiq etish dolzarb ahamiyat kasb etmoqda. Mazkur jarayonda maxsus iqtisodiy zonalar milliy iqtisodiyotning 
investitsion salohiyatini kengaytirish va eksportbop ishlab chiqarishni rivojlantirishning muhim instrumenti 
sifatida namoyon bo‘ladi. 

M A V Z U G A  O I D  A D A B I Y O T L A R  S H A R H I
Maxsus iqtisodiy zonalarning mamlakat iqtisodiyotiga investitsiyalarni, ayniqsa to‘g‘ridan-to‘g‘ri xorijiy 

investitsiyalarni jalb etishdagi o‘rni yuzasidan xorijiy va mahalliy olimlar tomonidan keng qamrovli ilmiy-
tadqiqotlar olib borilgan. Ushbu tadqiqotlarda maxsus iqtisodiy zonalarning investitsion faollikni oshirish, 
hududiy rivojlanishni jadallashtirish hamda iqtisodiy islohotlarni chuqurlashtirishdagi ahamiyati ilmiy asosda 
yoritilgan.

Jumladan, rossiyalik iqtisodchi olim V. D. Adrianovning ta’kidlashicha, “maxsus iqtisodiy hududlar milliy 
hududning tarkibiy qismi bo‘lib, iqtisodiy muammolarni hal etishda hamda investitsion faollikni oshirishda keng 
imkoniyatlar yaratadi” [1]. Mazkur yondashuv maxsus iqtisodiy zonalarni hududiy rivojlanishning samarali 
instrumenti sifatida baholash imkonini beradi.

Iqtisodchi olimlar T. L. Danko va Z. M. Okrutilar maxsus iqtisodiy hududlarni “qulay investitsiya muhitini 
shakllantirish hamda ishlab chiqarish, savdo va ilmiy faoliyatni rag‘batlantirish mexanizmi” [2] sifatida talqin 
qilganlar. Ushbu fikr bugungi kunda hududlar iqtisodiyotiga investitsiyalarni faol jalb etish jarayonida maxsus 
iqtisodiy zonalarning rolini kuchaytirish zarurligini tasdiqlaydi.

Mamlakatimizning yetuk iqtisodchi olimlari tomonidan olib borilgan ilmiy izlanishlarda ham maxsus iqtisodiy 
zonalarning imtiyozli tartibi va ma’muriy boshqaruv mexanizmlariga alohida e’tibor qaratilgan. Xususan,  
A. V. Vaxabov, Sh. X. Xajibakiyev va N. G. Muminovlarning fikricha, “erkin iqtisodiy hudud — bu mahalliy va 
xorijiy tadbirkorlar faoliyat yuritishi uchun maxsus imtiyozli iqtisodiy rejim amal qiladigan chegaralangan hudud” 
[3].

S. S. Mirzaliyevaning ta’rifiga ko‘ra, erkin iqtisodiy zona — mamlakat hududining muayyan ijtimoiy, iqtisodiy 
va texnologik vazifalarni hal etish maqsadida tashkil etiladigan, maxsus ma’muriy boshqaruv hamda xo‘jalik 
yurituvchi subyektlar uchun imtiyozli rejimga ega bo‘lgan qismidir [4].

Sh. I. Mustafoqulovning ta’kidlashicha, erkin iqtisodiy hudud mamlakatning investitsion imidjini 
shakllantirishda ham muhim ahamiyatga ega. Uning fikricha, erkin iqtisodiy hududlar mamlakat iqtisodiyotini 
liberallashtirish jarayoniga xizmat qiladi va hududiy rivojlanishga qo‘shimcha turtki beradi. Bunday hududlarni 
tashkil etish nafaqat alohida hudud uchun qo‘shimcha daromad manbai yaratadi, balki butun mamlakat 
iqtisodiyotiga ijobiy multiplikativ ta’sir ko‘rsatadi [5].

Yuqoridagi ilmiy yondashuvlarni umumlashtirgan holda, maxsus iqtisodiy zonalarni muayyan iqtisodiy 
faoliyatni amalga oshirishda kengaytirilgan mustaqillikka, boshqaruvning maxsus rejimiga va investorlar uchun 
qulay iqtisodiy sharoitlarga ega bo‘lgan hudud sifatida ta’riflash mumkin. Ushbu umumlashtirilgan ta’rif jahon 
amaliyotida uchraydigan turli shakldagi erkin iqtisodiy hududlarning mazmun-mohiyatini yagona konseptual 
asosda izohlash imkonini beradi.

T A D Q I Q O T  M E T O D O L O G I YA S I
Ushbu maqolada statistik kuzatuv, tahliliy sharhlash, tizimlashtirish va tasniflash, ilmiy abstraksiyalash kabi 

tadqiqot usullaridan foydalanildi. Mazkur metodlar maxsus iqtisodiy zonalarning investitsion jozibadorligi va 
iqtisodiy samaradorligini kompleks baholash imkonini berdi.

Shuningdek, maqolada keltirilgan statistik ma’lumotlarni yig‘ish, tizimlashtirish va tahlil qilish jarayonida Jahon 
banki hamda O‘zbekiston Respublikasi Investitsiyalar, sanoat va savdo vazirligining rasmiy ma’lumotlaridan 
foydalanildi. Bu esa tadqiqot natijalarining ishonchliligi va ilmiy asoslanganligini ta’minlashga xizmat qildi.

T A H L I L  V A  N A T I J A L A R
Mamlakatimizda maxsus iqtisodiy zonalar vositasida tegishli hududlarda xalqaro standartlarga mos keluvchi 

zamonaviy sanoat-ishlab chiqarish va texnik-joriy etish komplekslarini yaratish, ularga mahalliy va xorijiy 
investitsiyalarni keng ko‘lamda jalb etish ko‘zda tutilgan. Bunday maxsus iqtisodiy zonalarda respublikamiz 
iqtisodiyoti ehtiyojlarini qondirish hamda sanoat va ilm talab qiluvchi mahsulotlar eksportini rag‘batlantirishga 
qaratilgan, sanoat nuqtai nazaridan chuqur qayta ishlanadigan, yuqori texnologiyali mahsulotlarni ishlab 
chiqarish bo‘yicha investitsion loyihalar amalga oshiriladi va bu maxsus iqtisodiy zonalarning samaradorligi 
oshishiga olib keladi.

Bundan tashqari, maxsus iqtisodiy zonalar fan va texnikaning ilg‘or yutuqlariga asoslangan texnologiyalarni 
ishlab chiqarishga joriy etishga ham sharoit yaratadi. Xalqaro tajriba tahlillari shuni ko‘rsatadiki, mamlakat va 

hududning barqaror iqtisodiy o‘sishiga erishish hamda mahalliy va xorijiy investorlarni keng jalb qilish investitsion 
faollikni oshirish orqali ta’minlanadi va bu maxsus iqtisodiy zonalarda samaradorlikning ortishiga olib keladi.

Mazkur jarayonda maxsus iqtisodiy zonalar investitsion faollikni rag‘batlantirishning eng samarali 
shakllaridan biri hisoblanadi. Alohida soliq va bojxona rejimining (imtiyozlarning) mavjudligi, qulay mehnat 
resurslari, xomashyoni olib kirish va olib chiqish tartibining soddalashtirilgani hamda mahsulot ishlab chiqarish 
jarayonining yengillashtirilgani mahalliy va xorijiy investorlarni jalb etadi. Bugungi kunda xorijiy investitsiyalarni 
jalb qilish maqsadida erkin iqtisodiy hududlarni tashkil etishga katta e’tibor qaratilmoqda. Ayni vaqtda dunyoda 
5400 dan ortiq maxsus iqtisodiy zonalar mavjud bo‘lib, maxsus iqtisodiy zonalarda dunyo yalpi mahsulotining 
deyarli 500 mlrd. AQSh dollaridan ortiq qismi yaratilmoqda hamda ularda qariyb 70 millionga yaqin kishi faoliyat 
olib bormoqda. Xalqaro tajribada mamlakat iqtisodiyotiga xorijiy investitsiyalarni jalb qilishni rivojlantirishda 
maxsus iqtisodiy zonalarni tashkil etish samarali yo‘llardan biri sifatida e’tirof etib kelinmoqda.

Bugungi kunda O‘zbekiston Respublikasining 2020-yil 17-fevralda qabul qilingan “Maxsus iqtisodiy zonalar 
to‘g‘risida”gi Qonuni va O‘zbekiston Respublikasi Prezidentining 2017-yil 25-oktyabrdagi “Maxsus iqtisodiy 
zonalar va kichik sanoat zonalari faoliyati samaradorligini oshirish borasidagi qo‘shimcha chora-tadbirlar 
to‘g‘risida”gi PQ-3356-son qarori1 talabiga muvofiq, hozirda respublikada 22 ta maxsus iqtisodiy zona toifasiga 
kiruvchi erkin iqtisodiy zonalar hamda 400 dan ortiq kichik sanoat zonalari faoliyat olib bormoqda.

Maxsus iqtisodiy zonalar mamlakat sanoatiga va ishlab chiqarish faoliyatiga investitsiyalarni jalb etish hamda 
ularning samaradorligini oshirishda muhim rol o‘ynaydi. Mazkur hududlar faoliyatini yanada takomillashtirish, 
ularning investitsion faolligini yanada oshirish yuzasidan O‘zbekiston Respublikasining 2020-yil 14-fevraldagi 
“Maxsus iqtisodiy zonalar to‘g‘risida”gi Qonuni2 quyidagi chora-tadbirlarni o‘z ichiga olgan dastur asosida 
mazkur hududlarning investitsiya muhitini yaxshilashni nazarda tutadi:

−	 ishlab chiqarish infratuzilmasini yaratish va izchil rivojlantirish;
−	 muhandislik-kommunikatsiya va yo‘l-transport infratuzilmasini rivojlantirish dasturlarini davlat 

investitsiya dasturlariga kiritish orqali ularning moliyaviy ta’minotini yaxshilash;
−	 maxsus iqtisodiy zonalarning faoliyat yo‘nalishi va sohaviy ixtisoslashuviga muvofiq chet el hamda 

mahalliy investitsiyalarni jalb etish bo‘yicha chora-tadbirlar kompleksini ishlab chiqish.
Maxsus iqtisodiy zonalarda kapital harakatlanishi uchun yaratilgan imtiyozli sharoitlar xorijiy investitsiyalarni 

jalb qilishning faollashuviga, mamlakatning ayrim iqtisodiy hududlariga ishlab chiqarish resurslari oqimining 
kuchayishiga ijobiy ta’sir ko‘rsatadi.

O‘zbekiston Respublikasidagi maxsus iqtisodiy zonalarning umumiy xarakterli tomoni shundaki, mazkur 
hududlarda tadbirkorlarga qo‘llaniladigan umumiy tartib-qoidalarga nisbatan qulay bojxona, investitsion va 
moliyaviy imtiyozlar hamda afzalliklar mavjud.

1.	 O‘zbekiston Respublikasida tashkil etilgan maxsus iqtisodiy zonalarning moliyaviy imtiyozlari 
quyidagilar:

−	 subsidiya va imtiyozli kreditlar berish;
−	 arzon bahoda turli infratuzilmaviy xizmatlar ko‘rsatish;
−	 yer uchastkalari va ishlab chiqarish korxonalaridan foydalanganlik uchun maqbul ijara haqi joriy etish;
2.	 Soliq imtiyozlari quyidagilar:
−	 daromad solig‘i bo‘yicha imtiyozli muddatlar;
−	 qayta investitsiya qilinadigan foydani rag‘batlantirish;
−	 xorijiy xodimlarni daromad solig‘idan ozod qilish;
−	 soliq ta’tili;
−	 jadallashtirilgan amortizatsiya mexanizmini qo‘llash;
3.	 Ma’muriy imtiyozlar quyidagilar:
−	 investorlarni zamon talablariga javob bera oladigan infratuzilma bilan ta’minlash;
−	 qulay sharoitlarda asosiy kapitalni ijaraga berish;
−	 ro‘yxatdan o‘tkazish va bojxona ishlari tartibini maksimal darajada soddalashtirish;
−	 xorijiy fuqarolarning kelib-ketishi bilan bog‘liq viza tartib-qoidalarini yengillashtirish;
4.	 Tashqi savdo imtiyozlari quyidagilar:
−	 eksport-import bojlarini kamaytirish yoki bekor qilish;
−	 maxsus iqtisodiy zonalardan tovarlar eksportini kvota va litsenziyalardan ozod qilish;
−	 tashqi savdo operatsiyalarini amalga oshirish tartibini soddalashtirish.
Hozirgi kunda mamlakatimizda sanoat tarmoqlari bo‘yicha 9 ta, farmatsevtika tarmoqlarida 7 ta, qishloq 

xo‘jaligi tarmoqlari bo‘yicha 2 ta, turizm, transport-logistika hamda sport inventarlarini ishlab chiqarish 
tarmoqlarida bittadan maxsus iqtisodiy zonalar tashkil etilgan. “Navoiy”, “Angren”, “Jizzax”, “Urgut”, “G‘ijduvon”, 

1	  Manba: https://lex.uz/docs/3392861
2	  Manba: https://lex.uz/docs/3096605

“Qo‘qon” va “Xazorasp” erkin iqtisodiy zonalarida umumiy qiymati 46 million AQSh dollariga teng 62 ta loyiha 
amalga oshirilgan, 4 600 dan ortiq ish o‘rinlari yaratilgan [8].

EIZ tomonidan 2019-yil noyabr oyi yakuni holatiga ko‘ra 194 ta investitsiya loyihasi amalga oshirilgan 
(1-jadval).

1-jadval. EIZlardagi investisiya loyihalari to‘g‘risida ma’lumot

T.r. MIZ nomlari Soni MIZ qiymati
(mln.doll.)

Shu jumladan 
xorijiy 

investisiyalar

Ish o‘rinlari,  
soni

1. O‘zbekiston Respublikasi bo‘yicha 
jami 194 1191,9 389,4 13 363 

2. “Nukus-farm” EIZ 3 16,2 3,9 430 
3. “G‘ijduvon” EIZ 13 44,9 0,0 776 
4. “Buxoro-agro” EIZ 0 0,0 0,0 0 
5. “Jizzax” EIZ 16 106,5 55,9 1 614 
6. “Navoi” EIZ 32 170,9 50,0 1 269 
7. “Namangan” EIZ 0 0,0 0,0 0 
8. “Urgut” EIZ 31 102,3 19,6 1 634 
9. “Sirdaryo” EIZ 21 75,2 26,5 1 332 

10. “Sirdaryo-farm” EIZ 3 51,0 0,0 516 
11. “Termiz” EIZ 0 0,0 0,0 0 
12. “Angren”EIZ 50 585,3 221,4 4 409 
13. “Chorvoq” ETZ 0 0,0 0,0 0 
14. “Qo‘qon” EIZ 19 32,2 10,4 1 216 
15. “Hazorasp” EIZ 5 7,1 1,7 157 

Manba: O‘zbekiston Respublikasi Investisiyalar va tashqi savdo vazirligi rasmiy bev-sayti (www.mift.uz)
ma’lumotlari asosida muallif tomonidan tuzilgan. 

“Hazorasp” maxsus iqtisodiy zonasini tashkil etish to‘g‘risida”gi PF-4931-son Farmoniga [9] asosan mazkur 
hudud tashkil etilgan bo‘lib, bugungi kunda “Qo‘qon” maxsus iqtisodiy zonasi hududida 86 ta loyiha doirasida 
69 ta korxona faoliyat yuritmoqda.

“Qo‘qon” maxsus iqtisodiy zonasi ishtirokchilari tomonidan xorijdan olib kelingan tovarlarga mazkur qarorga 
asosan joriy yilning o‘tgan davrida jami 137 milliard so‘m miqdorida bojxona to‘lovlari bo‘yicha imtiyozlar 
qo‘llanilgan. Hududda aeroport va temir yo‘l deposining mavjudligi logistika imkoniyatlarini kengaytirib, eksport-
import operatsiyalarini samarali tashkil etishga xizmat qilmoqda.

2020-yil davomida “Qo‘qon” maxsus iqtisodiy zonasi ishtirokchilari tomonidan 13,1 million AQSh dollariga 
teng tayyor mahsulotlar eksport qilingan. Zonada faoliyat yuritayotgan korxonalarning eksport-import 
operatsiyalarini tezkor amalga oshirishni ta’minlash maqsadida “Marg‘ilon” tashqi iqtisodiy faoliyat bojxona posti 
xodimlarining “Qo‘qon” maxsus iqtisodiy zonasi ma’muriy binosida doimiy faoliyat yuritishi yo‘lga qo‘yilgan. 
Bu esa tadbirkorlarga zonadan chiqmagan holda eksport va import operatsiyalarini amalga oshirish imkonini 
yaratmoqda.

Hozirgi kunda “Qo‘qon” maxsus iqtisodiy zonasida qiymati 73,5 million AQSh dollariga teng 41 ta loyiha 
to‘liq ishga tushirilgan bo‘lib, 2 353 ta yangi ish o‘rni yaratilgan. Qiymati 161,57 million AQSh dollariga teng 45 
ta loyiha ishga tushirilishi rejalashtirilgan bo‘lib, ular doirasida 4 732 ta yangi ish o‘rni yaratilishi ko‘zda tutilgan. 
Shuningdek, qiymati 65 million AQSh dollariga teng 5 ta istiqbolli loyiha mavjud bo‘lib, ularning amalga oshirilishi 
natijasida 820 ta yangi ish o‘rni yaratilishi rejalashtirilmoqda. Mazkur ko‘rsatkichlar hududda ishlab chiqarish 
salohiyatining ortib borayotganini va aholi bandligini ta’minlashga qaratilgan tizimli ishlar olib borilayotganini 
ko‘rsatadi.

Hozirgi vaqtda “Qo‘qon” maxsus iqtisodiy zonasida 96 dan ortiq sanoat korxonasi ro‘yxatdan o‘tgan bo‘lib, 
ulardan 19 tasi faoliyatini boshlagan. Shulardan 4 tasi xorijiy investitsiyalar asosida tashkil etilgan, qolganlari 
mahalliy investorlar tomonidan moliyalashtirilgan. E’tiborli jihati shundaki, zonada joylashgan korxonalar 
moliyaviy manbalari tarkibida bank kreditlari ulushi yuqori bo‘lib, bu ishlab chiqarish loyihalarini moliyaviy 
qo‘llab-quvvatlash mexanizmlarining faol ishlayotganini anglatadi [10].

X U L O S A  V A  T A K L I F L A R
Maxsus iqtisodiy zonalar mamlakat hududlarini iqtisodiy jihatdan rivojlantirish, iqtisodiyot tarmoqlariga 

investitsiyalarni jalb etishni faollashtirish hamda ularning samaradorligini oshirishda muhim o‘rin tutadi. 
Maxsus iqtisodiy zonalar orqali ishlab chiqarishni modernizatsiya qilish, eksport salohiyatini kengaytirish 
va hududiy bandlikni ta’minlash imkoniyatlari sezilarli darajada ortadi. Xorijiy davlatlarning maxsus iqtisodiy 
zonalarni rivojlantirish tajribasi shuni ko‘rsatadiki, ushbu hududlarni barqaror rivojlantirishning samarali va izchil 
mexanizmlari mavjud bo‘lib, ularni milliy sharoitga moslashtirish muhim ahamiyat kasb etadi.

Yuqoridagi tajribalarni inobatga olgan holda, O‘zbekistonda maxsus iqtisodiy zonalarni yanada rivojlantirish 
bo‘yicha quyidagi chora-tadbirlarni amalga oshirish maqsadga muvofiqdir:

−	 respublikamizda amaldagi maxsus iqtisodiy zonalarni tashkil etish va boshqarish bilan bog‘liq tashkiliy-
huquqiy jarayonlarni yanada soddalashtirish, mazkur yo‘nalishda raqamli texnologiyalarni keng joriy etish;

−	 faoliyat yuritayotgan maxsus iqtisodiy zonalarga, xususan farmatsevtika sohasiga xorijiy investitsiyalarni 
yanada keng jalb qilish maqsadida yirik transmilliy kompaniyalar uchun alohida imtiyozlar paketini ishlab chiqish 
va taklif etish;

−	 maxsus iqtisodiy zonalarning investitsion salohiyatini oshirish hamda ularning samaradorligini 
kuchaytirish maqsadida infratuzilmani izchil rivojlantirish va xizmat ko‘rsatish tizimini takomillashtirish.

Mazkur takliflarning amalga oshirilishi maxsus iqtisodiy zonalarning investitsion jozibadorligini oshirishga, 
yuqori texnologiyali ishlab chiqarishlarni kengaytirishga va mamlakat iqtisodiyotining barqaror o‘sishiga xizmat 
qiladi.

